48. stjórnarfundur  LSE haldinn í Bændahöllinni  8. janúar 2009 kl . 11:00

Dagskrá:

1.  Fundur  settur.

2. Starfið á síðasta ári, skýrsla framkvæmdastjóra.

3. Fjármál  LSE.

4. Skýrslur framkvæmdastjóra verkefnanna  kl. 13.00.

5. Starf framkvæmdastjóra  LSE.

6. Starfið framundan.

7. Úrvinnsla skógarafurða -staða mála.

8. Næsti  aðalfundur  LSE staður og tímasetning.

9. Blaðið „Við skógareigendur.“

10. Breyting á lögum um Viðlagatryggingu Íslands.

11. Aðkoma  landbúnaðarráðuneytis að  málefnum  skógarbænda.

12. Kolefnismál.

13. Fagráð Mógilsár.

14. Heimasíða  LSE.

15. Næsti fundur stjórnar LSE.

16. Önnur mál.

Kl. 11:00 setur formaður, Edda Kr. Björnsdóttir fundinn og  býður fundarmenn velkomna. Auk hennar eru mættir: Ásvaldur Magnússon, Reynir Ásgeirsson, Þorsteinn  Pétursson,  Jóhann Gísli Jóhannsson, Valgerður Jónsdóttir, Sæmundur Þorvaldsson, Agnes Geirdal, Ólöf Sigurbjartsdóttir og Anna Ragnarsdóttir sem hefur tekið við störfum Stefáns Á. Jónssonar en hann liggur á sjúkrahúsi. Þórarinn Svavarsson boðaði forföll vegna veikinda.

Edda óskar eftir að breyta dagskrá þannig að byrjað verði á 4. lið. Samþykkt. 

4. Valgerður flutti  yfirlit um niðurskurð í verkefnunum. Staðan er svipuð hjá þeim öllum nema Héraðsskógum vegna eðlis þess verkefnis. Framlögin hafa verið að lækka að raungildi sem nemur um 190 milljónum síðustu þrjú ár, þar af nemur lækkunin um 130 milljónum á yfirstandandi ári.

Skjólskógar áætla að skera niður um 8 milljónir. Til athugunar er að sleppa girðingarvinnu í eitt ár.

Verkefnunum er fyrirskipað að skila hallalausum áætlunum. Staða þeirra er mjög þröng í þessum efnum. Búast má við að það þurfi að henda allt að 750 þúsund plöntum sem verkefnin hafa þegar samið um kaup á fyrir um 30 milljónir króna. Þannig myndi vera hægt að spara launaþáttinn til bænda, en hann gæti verið um 15 milljónir króna. Allir ættu að sjá að svona óráðsíu er ekki hægt að sætta sig við.  Ýmsar aðrar sparnaðarhugmyndir voru ræddar svo sem fækkun starfsmanna, fækkun stjórnarfunda verkefnanna, afnám yfirvinnu, taxtafrysting, sleppa viðhaldi girðinga, bændum yrði boðið að gróðursetja þessar 750.000 plöntur án greiðslu o.fl.

Valgerður vill sjá viðbrögð LSE við þessum niðurskurði. Senda þurfi harðorðar rökstuddar ályktanir frá LSE og landshlutafélögunum til ráðuneytisins og á Búnaðarþing. 

Miklar og góðar umræður um þessi mál.

Klukkan 12:00 er gert matarhlé.


Fundi fram haldið kl. 13:00. Björn B. Jónsson er mættur en verkefnastjórarnir hafa horfið af fundi.

2. Starfið á síðasta ári, skýrsla framkvæmdastjóra. 

Björn leggur fram Ársskýrslu framkvæmdastjóra LSE 2008.

Á blaðsíðu 7 er gott yfirlit yfir starfið. 

Hann ræddi um úrvinnslu á afurðum, m.a. væntanlega sölu og flutningsmöguleika á grisjunarviði til Járnblendiverkssmiðjunnar á Grundartanga. Stefnt er að fundi með forsvarsmönnum Elkem í næstu viku.

Afturkippur kom í umræðu um kolefnismál við hrun bankanna en Ari Skúlason útilokar ekki að Landsbankinn komi inn aftur. 

Björn sagði frá brunavörnum og tryggingum í skógi og gat þess að Brunamálstofnun væri að láta prenta bók um brunavarnir.  

LSE fékk úthlutað 7 milljónum á fjárlögum 2009.

Björn lagði fram drög að verðmætamati skóga. Ekki tókst að kalla saman loka fund  fyrir jól. Í drögunum er aðeins fjallað um verðmat á skógi en ekki landinu undir honum.

Björn og María E. Ingvadóttir hafa fundað í tvígang með Mógilsármönnum um aðferðir til að votta skógrækt.

„Við skógareigendur” kom út tvisvar á árinu. Einnig var skógrækt gerð góð úttekt í Morgunblaðinu á síðasta hausti. Vel útbúið plakat var sýnt á landbúnaðarsýningunni á síðasta sumri sem gerði markmiðum og störfum LSE góð skil.

3. Fjármál LSE.

Björn leggur fram reikninga. Þeir sýna inneign upp á kr. 1.101.532,-.

5. Starf framkvæmdastjóra LSE.

Edda lagði fram eftirfarandi tillögu: „Stjórn LSE fer þess á leit við stjórn Suðurlandsskóga að endurnýjaður verði samningur við Björn Jónsson til starfa fyrir LSE vegna hans frábæra starfs fyrir samtökin.” Samþykkt.

6. Starfið framundan.

Endurnýja þarf samning við Suðurlandsskóga og við landbúnaðarráðuneyti o.fl. 

Hér hvarf Ásvaldur af fundi.

7. Úrvinnsla skógarafurða – staða mála.

Hér vísast til þess sem áður er fram komið í lið 2 í skýrslu framkvæmdastjóra.

8. Næsti aðalfundur LSE staður og tímasetning.

Næsti aðalfundur LSE verður haldinn að Stórutjarnarskóla í Ljósavatnsskarði 18. – 19. september 2009.

9. Blaðið „Við skógareigendur.”

Ákveðið var að LSE standi straum af  kostnaði við dreifingu blaðsins.

10. Breyting á lögum um Viðlagatryggingu Íslands

Viðræðum við Sjóvá er ólokið en óska þarf breytinga á lögum um Viðlagatryggingu. Stjórn LSE samþykkir að senda þingmönnum Alþingis tilögu að breytingu á lögum um Viðlagatryggingu Íslands 1992, nr. 55, 2. júní. Framkvæmdastjóra falið að fylgja málinu eftir.

11. Aðkoma landbúnaðarráðuneytis að málefnum skógarbænda.

Eddu og framkvæmdastjóra falið að vinna að málinu.

12. Kolefnismál.

María og Björn munu eiga fund með Mógilsármönnum á næstunni og þar verður gerð grein fyrir kostnaði við vottun og hvernig verður staðið að þessu ferli. 

13. Fagráð Mógilsár.

Umhverfisráðuneytið hefur ákveðið að hafa fulltrúa frá LSE með í ráðinu. Stjórn LSE samþykkir að Björn B. Jónsson verði aðalfulltrúi LSE í Fagráði Mógilsár og Edda Kr. Björnsdóttir verði varamaður hans.

14. Heimasíða LSE.

Fara þarf yfir heimasíðuna og setja meira efni inn á hana frá félögunum. Tengja síðuna við BÍ og fleiri í geiranum.

15. Næsti fundur stjórnar LSE.

Stefnt er að næsta fundi LSE með formönnum landshlutafélaganna 20. febrúar n.k.

16. Önnur mál.

 Tillaga til Búnaðarþings:

Búnaðarþing 2009 átelur harðlega þann mikla niðurskurð sem gerður hefur verið á starfsemi landshlutaverkefnanna í skógrækt. Niðurskurðurinn er algjörlega óásættanlegur og í engu samræmi við áætlanir sem samþykktar hafa verið af alþingi.  Tekjur bænda munu minnka og röskun verður á uppbyggingu þessara nýju búgreinar.  Búnaðarþing hvetur stjórnvöld til að auka fjárframlög til skógræktar hið fyrsta og stuðla þannig að áframhaldandi uppbyggingu skógarauðlindar á jörðum bænda.

Greinargerð:

Um 800 bændur vítt og breitt um landið taka nú þátt í skógræktarverkefnunum.  Verkefnin hafa starfað í tíu til átján ár og hafa þegar sannað gildi sitt við að styrkja búsetu með aukinni atvinnu. Árangur skógræktarinnar er góður og mun skila okkur verðmætri og sjálfbærri náttúruauðlind í framtíðinni. Áætlað er að verkefnin hafi skapað með beinum hætti um 120 ársverk undanfarin ár og við það bætist fjöldi starfa vegna margfeldisáhrifa. Skógarnir binda einnig umtalsvert magn af kolefni og stuðla þannig að því að Ísland geti mætt alþjóðlegum skuldbindingum í loftslagsmálum.  Fjárframlög til verkefnanna hafa verið skert undanfarin ár þvert á allar áætlanir stjórnvalda. Fjárlög ársins 2009 gera ráð fyrir 20% niðurskurði frá fyrstu birtu fjárlagatillögum í október. Þessi mikli niðurskurður setur rekstur verkefnanna í algjört uppnám þar sem gera þarf samninga um plöntukaup 2-3 ár fram í tímann og fjármagn því að miklu leyti bundið. Skógarbændur binda miklar vonir við þessa nýju aukabúgrein og afurðir fara að skila sér úr skógunum innan fárra ára. Mikilvægt er að uppbygging verkefnanna verði ekki stöðvuð nú þar sem nýting afurða í framtíðinni byggist að miklu leyti á því að hráefnismagn verði nægjanlegt.

Búnaðarþing bendir á að stjórnvöld hafa lagt áherslur á að sporna gegn atvinnuleysi m.a. með mannaflsfrekum framkvæmdum og skýtur það því skökku við ef skera á niður störf á landsbyggðinni sem snertir mörg hundruð einstaklinga.

Erindi  Sigurðar Jónssonar í fjórum liðum: „Hugmynd að breytingu á samkomulagi við ríkisvaldið um fjármögnun landshlutaverkefnanna.” Lagt fram. Þar er m.a. viðruð sú hugmynd að launaliður bóndans verði greiddur með 5 - 10 ára ríkisskuldabréfum. 

Miklar umræður um málið.

Safna þarf saman félagatali allra félagsmanna og senda til BÍ og Björns B. Jónssonar.

Reynir gat þess að honum hefði óvart verið ofgreiddar 15 þúsund krónur fyrir ritarastörf. Það verður leiðrétt. 

Hestalist er að greiða 10 þúsund krónur fyrir rúmmetra af timbri.

Fleira ekki tekið fyrir og fundi slitið kl. 16:00.






Reynir Ásgeirsson, ritari

